
1. Almennt 

1.1 Inngangur 

Núverandi eigendur jarðarinnar Svínhóla í Lóni fyrirhuga uppbyggingu hótels með blöndu af íbúðum 
og hótelherbergjum í landi Svínhóla í Sveitarfélaginu Hornafirði.  Gerður hefur verið samningur við Six 
Senses Hotels Resorts Spas um rekstur á hótelinu.  Six Senses hafa getið sér gott orð sem hótelkeðja 
sem leggur mikla áherslu á sjálfbærni í byggingaframkvæmdum og rekstri.   

Sjá má staðsetningu svæðisins á mynd 2.1. Auk þessa er ráðgert að byggja starfsmanna- og 
þjónustuaðstöðu við Svínhóla.  Áætluð hótelbygging mun verða miðja svæðisins, með um 70 
herbergjum. Hluti af hótellóð er ætlaður fyrir ýmiskonar afþreyingu hótelgesta. Áætlað er að 55 
herbergi verði í megin byggingu hótels, en 15 stærri herbergi í stökum smáhýsum innan hótellóðar. 
Gert er ráð fyrir að hótelið geti hýst allt að 203 gesti. Á svæðinu verða einnig einbýlishús, en gert er 
ráð fyrir 20 húsum, 2-5 herbergja. Húsin yrðu seld og geta eigendur kosið að tengjast hótelinu og þá 
myndi hótelið leigja út þær íbúðir þegar þær eru ekki nýttar af eigendum. Hugsanlegt er að 
heilsársbúseta verði í einhverjum, fáeinum þessara húsa en umfang þess er þó ekki þannig að skapist 
þörf á leikskóla- eða grunnskólaplássum innan svæðis. Einnig er gert ráð fyrir aðstöðu fyrir starfsmenn 
í sér rýmum. Fyrirtækið Alfaland Hotel ehf. er framkvæmdaraðili verkefnisins. 

Jörðin Svínhólar er öll í eigu stofnenda Alfaland Hotel og er jörðin innan Sveitarfélagsins Hornafjarðar.  

Framkvæmdaraðilar hafa í undirbúningi leitað allra leiða til þess að tryggja að áhrif þess á samfélagið 
verði jákvæð og neikvæðum umhverfisáhrifum haldið í lágmarki.  Mikil áhersla er lögð á sjálfbæra 
nálgun bæði við hönnun, framkvæmd og rekstur.  Hugað verður að efnisvali og auðlindanotkun með 
það að markmiði að hafa sem minnst neikvæð áhrif á umhverfið.  Efnisnáma er í grennd við fyrirhugað 
framkvæmdasvæði og verður reynt að nýta hana til að takmarka flutninga. Á byggingartíma verður 
leitast eftir því að kaupa inn umhverfisvottað eða vistvænt efni við innkaup á öðru byggingarefni. 
Einnig verður hugað að endurnýtingu og endurvinnslu efnis.  Við hönnun og framkvæmd verður 
umhverfisvottunarkerfin BREEAM (Very good level) eða LEED Silver  og Svanurinn höfð til hliðsjónar til 
þess að tryggja að verkefnið uppfylli allar helstu kröfur er varða sjálfbærni bygginga.  Rekstur hótelsins 
mun nýta sér þjónustu nærsamfélagsins eins og kostur er, bæði hvað varðar starfsfólk og önnur aðföng 
eins og nánar er lýst í kafla 7.1.5 og í viðauka F. 

1.2 Matsskylda og leyfi 

Framkvæmdin er tilkynningarskyld til ákvörðunar um matsskyldu samkvæmt 6. gr. og lið 12.05 í 
1.  viðauka laga um mat á umhverfisáhrifum nr. 106/2000. 

Fyrirhuguð framkvæmd þarf að vera í samræmi við Aðalskipulag Hornafjarðar 2012-2030. Unnið er að 
breytingu á aðalskipulagi og deiliskipulagi samhliða þessari tilkynningu.   

Framkvæmdin er háð eftirfarandi leyfum: 

• Byggingarleyfi Sveitarfélagsins Hornafjarðar skv. lögum nr. 160/2010 um mannvirki. 

• Framkvæmdaleyfi Sveitarfélagsins Hornafjarðar skv. lögum um reglugerð nr. 772/2012 um 
framkvæmdaleyfi. 

• Starfsleyfi frá Heilbrigðiseftirliti Austurlands skv. lögum nr. 7/1998 um hollustuhætti og 
mengunarvarnir. 

• Rekstrarleyfi sýslumanns skv. lögum nr. 85/2007 um veitinga- og gististaði. 

• Komi til efnistöku í árfarvegi þarf að sækja um leyfi Fiskistofu skv. lögum nr. 61/2006 um lax- 
og silungsveiði. 

1.3 Samráð 

Samráð hefur verið haft við ýmsa aðila vegna fyrirhugaðra framkvæmda.  Forsvarsmenn verkefnisins 
kynntu fyrstu hugmyndir að hótelinu síðla árs 2016.  Meðal annars voru næstu nágrannar heimsóttir 
auk aðila frá Sveitarfélaginu Hornafirði og erindi sent Bæjarráði sveitarfélagsins. Einnig var rætt við 
fulltrúa Umhverfisstofnunar og Skipulagsstofnunar.   

Leitað var til fagaðila varðandi vettvangsskoðanir og úttektir á ýmsum atriðum en meðal annars hefur 
leitað til Náttúrustofu Suðausturlands á Höfn, Fornleifastofnunar Íslands auk Veðurvaktarinnar.  Einnig 
hefur verið leitað til Veðurstofu Íslands vegna hugsanlegra ofanflóða á svæðinu. 

Haldnir voru fundir með Náttúrufræðistofnun Íslands, Umhverfisstofnun, Minjastofnun og 
Skipulagsstofnun. Helstu málefni sem rædd voru á þeim fundum eru birt í töflu 1.1 og eins hvernig 
brugðist hefur verið við athugasemdum.  

Tafla 1.1 Helstu málefni sem upp komu á fundum með umsagnaraðilum.  

Umsagnaraðili Málefni/athugasemdir Viðbrögð 

Náttúrufræðistofnun 
(NÍ) 

Á svæðinu eru fyrst og fremst álftir vor 
og haust en þó eru ýmsar aðrar 
fuglategundir s.s. endur sem nýta 
svæðið í heild sinni. Megin viðkomu- og 
viðverustaðir eru austar og nær 
Hvalnesi. Skoða þarf takmarkanir á 
aðgengi að lóninu á álagstímum.  

Í deiliskipulagi er kvöð um að 
útbúa skuli umgengnisreglur í 
samráði við fagstofnanir til að 
takmarka aðgengi gesta að 
lóninu m.t.t. fuglalífs eins og NÍ 
bendir á.  

Sá gróður sem er hvað viðkvæmastur 
og verðmætastur er vatnagróður sem 
álftirnar sækja í. Þar eru tegundir sem 
eru á válista og hafa fundist.  

Uppbyggingarsvæði verða í 
góðri fjarlægð frá Lóni og gróðri 
sem telst til vatnagróðurs.  

Líklegt að þarna séu sjávarfitjar, þ.e. 
gróið svæði þar sem gætir sjávarfalla. 
Mikilvægt að fara ekki inn á það svæði. 
Það þyrfti að skoða og greina betur 
umfang þess og væri hægt að greina 
það að vetri til.  

Á þeim tíma sem fundað var 
með NÍ þá stóð til að 
uppbygging yrði nær Lóni, frá 
núverandi bæjarhlaði og til 
vesturs meðfram Lóni. Gerð var 
úttekt á gróðurfari á þessu 
svæði vegna þessarar 
athugasemdar NÍ (fylgir með 
Viðauka A). Fallið hefur verið 
frá staðsetningu mannvirkja 
þarna til að koma til móts við 
athugasemdir NÍ.  

Ní telur að skólpmál verði að vera í lagi 
þannig að mengun berist ekki í lónið og 
valdi því að mikilvæg fæðusvæði 
fuglanna verði skert. Útfæra þarf vel 
hvernig best er að haga því.  

Stefnt er að því að fyrirkomulag 
fráveitu verði eins og lýst er í 
kafla 3.3.2 eða a.m.k. um 
tveggja þrepa skólphreinsistöð. 
Unnið verður að því í samráði 
við heilbrigðisyfirvöld í héraði.  

Í deiliskipulagi er kvöð um að 
rekstraraðili skuli vakta 

vatnsgæði í Lóni við fráveitu í 
samvinnu við heilbrigðiseftirlit.     

NÍ telur að Vatnasport eigi ekki heima á 
lóninu sökum truflunar sem það 
veldur.  

Tillagan gerir ekki ráð fyrir 
vatnasporti í Lóni.  

Ní hefur áhyggjur af nálægð einstakra 
lóða við lónið. Kanna að setja kvaðir á 
umgengni við vatnið.  

Núverandi tillaga gerir ráð fyrir 
að lóðir verði staðsettar mun 
fjær lóni en áætlað var á 
þessum tíma. Þessar breytingar 
voru gerðar til að koma til móts 
við athugasemdir NÍ.  Í 
deiliskipulagi er kvöð um að 
útbúa skuli umgengnisreglur í 
samráði við fagstofnanir til að 
takmarka aðgengi gesta að 
lóninu m.t.t. fuglalífs eins og NÍ 
bendir á. 

Umhverfisstofnun 
(UST) 

 

 

UST spurði um hámarksfjölda gesta og 
starfsmanna og að slíkar upplýsingar 
þurfi að liggja fyrir.  

Í kafla 3.2 er fjallað um 
áætlaðan fjölda gesta og 
starfsmanna. Í hóteli er gert ráð 
fyrir allt að 203 (þegar um 
100% nýtingu á herbergjum er 
að ræða) og allt að 160 
starfsmönnum.  

UST spurði um staðsetningu og fjölda 
bílastæða. Bent á að oft koma fleiri á 
svæðið heldur en bara þeir sem gista. 
T.d. rútur sem stoppa á svæðinu 
o.s.frv. Taka þarf slíkt álag með í 
reikninginn. Talið að aukin 
ferðamennska á svæðinu sé helsta ógn 
við lífríki þess og því þurfi að gera vel 
grein fyrir mögulegum áhrifum vegna 
þess.  

Bílastæði eru afmörkuð á 
deiliskipulagsuppdrætti (sjá 
mynd 3.4). 

Í deiliskipulagi er kvöð um að 
skoða aðgangsstýringu að lóni á 
álagstímum og á það þá einnig 
við um ferðamenn sem koma á 
svæðið. Ekki stendur til að-
útbúa sérstakar aðstæður fyrir 
rútur og ferðamenn sem koma 
á svæðið umfram það sem 
eðlilegt getur talist. Einnig 
stendur ekki til að útbúa 
sérstakan viðkomustað fyrir 
ferðamenn sem leið eiga um 
svæðið, þó þeir eigi kost á að 
njóta að hluta þeirrar þjónustu 
sem þarna verður. Gert er ráð 
fyrir að veitingastaðir, 
heilsulind og 
líkamsræktaraðstaða verði 
fyrst og fremst notuð af 
hótelgestum og eigendum 
húsnæðis eins og tíðkast í 
öðrum Six Senses hótelum víða 

um heim.  Þar er mjög sjaldgæft 
að utanaðkomandi aðilar 
heimsæki hótelsvæðið. 

UST telur að áhrif á Leirur séu taldar 
einn stærsti áhættuþátturinn í þessari 
framkvæmd. Rannsaka þarf hver 
áhrifin geta orðið af framkvæmdunum 
á leirurnar og koma með 
mótvægisaðgerðir og jafnvel leita 
ráðgjafar hjá NÍ.  

Sama mál kom upp hjá NÍ, sjá á 
undan. Vegna þess skoðaði 
Náttúrustofa Suðausturlands 
leirurnar og fylgir sú skoðun 
með í viðauka. Fallið var frá því 
að byggja á svæðum næst 
ætluðum leirum.  

UST taldi jákvætt að horft sé til þess að 
lágmarka áhrif og byggja upp í sátt við 
umhverfið.  

Það er stefna 
framkvæmdaraðila að öll 
uppbygging verði í sátt við 
umhverfið og að hönnun öll falli 
inn í náttúruna eins og hægt er.  

Bent á að nauðsynlegt er ef kostur er 
að sýna valkosti við aðra staði í mati á 
umhverfisáhrifum. Möguleg lausn þar 
gæti verið að bera saman núverandi 
staðarval við núllkost og staðsetningu 
mannvirkja uppi í Össurárdal, norðan 
þjóðvegarins.  

Þetta er gert í kafla hér á eftir. 

Áhyggjur af nálægð einstakra lóða við 
lónið ræddar. Mögulegt að breyta legu 
einstakra lóða eða fækka húsum til að 
fjarlægja þær lóðir sem liggja næst 
lóninu. 

Sama og kom upp hjá NÍ. 
Núverandi tillaga gerir ráð fyrir 
að lóðir verði staðsettar mun 
fjær lóni en áætlað var á 
þessum tíma. Í deiliskipulagi er 
kvöð um að útbúa skuli 
umgengnisreglur í samráði við 
fagstofnanir til að takmarka 
aðgengi gesta að lóninu m.t.t. 
fuglalífs. 

Minjastofnun Íslands 
(MÍ) 

Mí segir að almennt séð þurfi að 
vernda allar fornminjar sem finnast og 
virða 15 metra helgunarsvæði út frá 
ystu mörkum fornminja.  
Ef raska þarf gamla þjóðveginum að 
einhverju leyti þá verður að öllum 
líkindum hægt að verða við því að 
höfðu samráði við Minjastofnun. Hann 
má liggja innan byggingarlóða en 
mælst til þess að ekki verði raskað við 
honum innan þeirra. 

Fornleifaskráning hefur farið 
fram á allri jörðinni eins og fram 
kemur í viðauka. Komist verður 
hjá því að raska fornleifum sem 
greindar hafa verið innan 
svæðis. Haft verður samráð við 
Minjastofnun ef raska þarf 
gamla þjóðveginum (en ekki er 
gert ráð fyrir því á þessu stigi).  

 

Samhliða þessari greinargerð hefur verið unnið að breytingu á aðalskipulagi Sveitarfélagsins 
Hornarfjarðar í samstarfi við sveitarfélagið, sem og að deiliskipulagi fyrir verkefnið. Vegna þessa voru 
meðal annars haldnir íbúafundir á Höfn og í Lóni í lok júlí 2019. Fundirnir voru vel sóttir og fengu 
áformin góðar viðtökur.  

Sem hluti af skipulagsferli komu upp atriði í umsögnum fagstofnana við skipulagslýsingu sem brugðist 
hefur verið við með framlagningu þessarar tillögu. Samantekt á þeim athugasemdum og viðbrögðum 
við þeim má finna í viðauka E.   

2. Staðhættir  

2.1 Almennt 

Jörðin Svínhólar er í Lóni milli Svínhólafjalls (einnig nefnt Reyðarártindur) og Hrossatinds (sjá 
mynd 2.1).  Norðan Svínhóla rísa síðan nokkur brött fjöll og tindar sem ná upp í allt að 900 metra hæð.  
Þar liggur Össurárdalur með stefnu í norðvesturátt en dalurinn er um 5 km langur og um hann rennur 
Össurá.  

Suður af svæðinu er Lónsfjörður en þar er mikið fuglalíf.  Fjörðurinn er mikilvægur viðkomustaður álfta, 
en rúmlega þriðjungur stofnsins kemur þar saman á fartíma og þúsundir álfta fella fjaðrir. Endur og 
gæsir eru einnig algengar í firðinum á vorin og haustin og í hömrunum ofan Svínhóla verpir fýll.  Ekki 
er vitað um fálka- eða arnarvarp í dalnum en gera má ráð fyrir að mó- og spörfuglar verpi þar sem og 
annars staðar.  Hreindýr eru algeng sjón í þessum landshluta að vetri til þegar þau leita niður á láglendi. 

2.2 Svínhólar  

Land Svínhóla er að mestu sléttlendi sem hallar frá rótum Svínhólafjalls.  Landið einkennist af 
ræktuðum túnum og mýrlendi sem að hluta til hefur verið ræst fram en upptök þess er frá rótum 
Svínhólafjalls og í Reyðarártindi. Mýrarnar eru helst áberandi næst fjallinu og fjærst bæjarhúsum.  Utan 
við jörðina sunnan megin er Lónsfjörður eins og áður segir en fjörðurinn er á náttúruminjaskrá 
(Austurland, nr. 626).  Landið við Svínhóla hallar frá rótum Svínhólafjalls að sjó (Viðauki A). Myndir 2.2-
2.5 sýna hvernig umhorfs er á svæðinu í dag.  

Í úttekt Veðurvaktarinnar (Viðauki B) kemur fram að milt er í Lóni á vetrum, vorin eru svöl og sumrin 
breytileg, allt eftir því hvort vindur stendur af landi (sólríkt og hlýtt) eða af hafi (dumbungur og rigning). 
Úrkoma í Svínhólum er mikil eins og algengt er í A-Skaftafellssýslu, væntanlega 2.000-2.500 mm/ári, 
og fellur að miklu leyti á fáum stórrigningardögum.  Einnig kemur fram í úttekt Veðurvaktarinnar að 
mikla sviptivinda geri á jörðinni Svínhólum þegar hvasst er af norðri og norðvestri.  Sérstaklega á það 
við nærri fjallshlíðum Svínhólafjallsins. 

Mynd 2.1 Svínhólar, Össurárdalur og nágrenni. Sjá má afmörkun deiliskipulagsreits á myndinni. 

Mynd 2.2 Horft ofan vegar að Lóni. Þjóðvegur sker svæðið og Össurá fyrir miðju. Uppbygging verður á 
flatlendi vestur af ánni.  

 

Mynd 2.3 Staðið á miðju uppbyggingarsvæði og horft í átt að Össurárdal. 

Mynd 2.4 Staðið innan uppbyggingarsvæðis og horft til vesturs að núverandi húsum að Svínhólum.  

 

Mynd 2.5 Staðið innan uppbyggingarsvæðis og horft að Lóni, til suðvesturs. 

3. Framkvæmdir 

3.1 Inngangur 

Fyrirhugaðar framkvæmdir skiptast í hótelbyggingu auk starfsmannaaðstöðu við Svínhóla.  Innan lóðar 
verða einnig byggð 20 hús. Hér á eftir er gerð grein fyrir helstu mannvirkjum.    

3.2 Byggingar 

Núverandi eigendur jarðarinnar Svínhóla í Lóni fyrirhuga uppbyggingu hótels með blöndu af húsum og 

hótelherbergjum í landi Svínhóla í Sveitarfélaginu Hornafirði.  Auk þessa er ráðgert að byggja 

starfsmanna- og þjónustuaðstöðu við Svínhóla.   

Gert er ráð fyrir heilsársrekstri og er afmörkun svæðis áætluð sunnan Hringvegar, frá núverandi býli 

að Svínhólum í vestri og að Össurá í austri.  

Áætluð hótelbygging mun verða miðja svæðisins, með um 70 herbergjum og alls um 9.000 – 

10.500 m2 að stærð. Hluti af því umfangi er ætlaður fyrir ýmiskonar afþreyingu hótelgesta. Áætlað er 

að 55 herbergi verði í megin byggingu hótels, en 15 stærri herbergi í stökum smáhýsum innan 

hótellóðar. Gert er ráð fyrir að hótelið geti hýst allt að 203 gesti.  Á svæðinu verða einnig einbýlishús, 

en gert er ráð fyrir 20 húsum, 2-5 herbergja. Heildarumfang húsanna yrði 5.300 – 10.600 m2. Húsin 

yrðu seld og geta eigendur, ef þeir hafa ekki fasta búsetu allt árið, kosið að tengjast hótelinu og  þá 

myndi hótelið leigja út þær íbúðir þegar þær eru ekki nýttar af eigendum.  Gert er ráð fyrir að flestir 

eigendur muni ekki eiga fasta búsetu allt árið.  Sú hefur verið reyndin með önnur Six Senses íbúðarhús 

víðs vegar um heim.  Einnig er gert ráð fyrir aðstöðu fyrir starfsmenn en umfang starfsmannaaðstöðu 

yrði um 4.800 m2 og gert ráð fyrir allt að 160 starfsmönnum.  Hús verða lágreist og lögð rík áhersla á 

að nýta gæði landsins og að allur frágangur húsnæðis og grunnvirkja taki mið af umhverfisaðstæðum 

og að mannvirki falli vel að umhverfi svæðisins. Öll hönnun mannvirkja og umhverfis verður þannig að 

tekið verður tillit til umhverfisgæða og ekki gengið á svæði sem heyra undir vernd. Myndir 3.1-3.3 gefa 

hugmynd að þeirri hugmyndafræði sem liggur að baki varðandi útlitshönnun, en ekki er um hönnun 

mannvirkja á svæðinu að ræða þar sem hún er ekki komin af stað á þessu stigi. Hugmyndafræði snýst 

um að laga byggingar að landinu eins og mögulegt er og nota manir og gróður til þess að skerma 

byggingar af.  

Afstöðu mannvirkja innan svæðis má sjá á deiliskipulagsuppdrætti á mynd 3.4 og á myndum 3.5 – 3.8 

má sjá hugmynd að innra fyrirkomulagi hótelbyggingar. 

Mynd 3.1 Hugmynd að útliti smáhýsa eða íbúðarhúsa.  

 

 

Mynd 3.2 Hugmynd að útliti smáhýsa eða íbúðarhúsa. 

Mynd 3.3 Hugmynd að útliti smáhýsa eða íbúðarhúsa. 

Mynd 3.4 Tillaga að deiliskipulagi.  

Mynd 3.5 Mögulegt innra skipulag herbergja á 1.hæð hótels. Heilsulind vinstra megin. 

 Mynd 3.6 Mögulegt innra skipulag á 1.hæð hótels. Heilsulind vinstra megin. 

Mynd 3.7 Mögulegt innra skipulag herbergja á 2.hæð hótels. Heilsulind vinstra megin. 

Mynd 3.8 Mögulegt innra skipulag á 2.hæð hótels. Heilsulind vinstra megin.

3.3 Veitur 

3.3.1 Vatnsveita 

Afla þarf neysluvatns fyrir starfsemi fyrirhugaðs hótels, starfsmannaaðstöðu sem og slökkvivatns á 
rekstrartíma.  Gert er ráð fyrir að vatnsöflun verði úr lindum í Össurárdal, við slóða vestan Össurár og 
um 850 ofan þjóðvegar 1, sjá mynd 3.9. Til lengri tíma litið þarf vatnsbólið að anna meðalrennsli við 
daglega notkun á uppbyggingarsvæði eða 1 l/s. Líklega er þó æskilegt að geta unnið nokkru meira vatn 
en það, þó aldrei meira en sem svarar hámarksnotkun eða rúma 25 l/s. 

Kröfur til vatnsveitu eru eftirfarandi: 

• Meðalafköst vatnsveitu 1 l/s, vatnsnotkun 80 m3/sólarhring 

• Lágmarks stærð miðlunartanks er 130 m3 sem skýrist af: 

o 50 m3 vegna slökkvivatns 

o 80 m3 vegna daglegrar vatnsnotkunar 

Helstu mannvirki tengd vatnsveitu eru eftirfarandi: 

• Safnbrunnar verða grafnir niður í fjallshlíð nærri tveimur uppsprettum, sem þvera slóð vestan 

við ána, sjá punkta 322 og 323 á mynd 3.9. Öruggt innrennsli er tryggt með malarefni 

umhverfis brunna en jafnframt gengið þannig frá svæðinu að yfirborðsvatn eigi ekki greiða leið 

í vatnsból. Gengið er frá jarðvegsyfirborði þannig að það líti út sem næst upprunalegu ástandi. 

• Vatni verður veitt úr safnbrunnum niður að hótelsvæði um u.þ.b. Ø90 mm lögn. Lögnin verður 

grafin við hlið núverandi vegslóða vestan Össurár. Lengd lagnar niður að þjóðvegi verður um 

850 m, sjá lagnaleið á mynd 3.9. Þannig verður unnt að nýta núverandi slóð við uppbyggingu 

vatnsveitu og lágmarka jarðrask og umhverfisáhrif.   

• Miðlunargeymir og dælustöð vatnsveitu verður nærri hóteli. Innan hótelsvæðisins er gert ráð 

fyrir að lagnir verði Ø32-Ø180 þannig að uppfylla megi kröfur um brunavatn. 

• Með það að markmiði að minnka rask og lágmarka kostnað verða vatnslagnir á hótelsvæði 

lagðar í sama skurð og fráveitulagnir. Vatnslagnir verða ofar í skurði en fráveitulagnir.  

Mynd 3.9 Lagnaleið vatnsveitulagnar frá lindum vestan Össurár.  

 

Vatnsveitan er hönnuð með það í huga að einnig sé hægt að anna vatnsþörf fyrirhugaðra þjónustu- og 
starfsmannabygginga við Svínhóla. 

3.3.2 Fráveita 

Áætlað er að skólpkerfið verði sjálfrennsliskerfi sem safnar skólpi frá byggingum innan hótelsvæðisins 

og leiðir í a.m.k. tveggja þrepa skólphreinsistöð sem líklega verður staðsett nokkru sunnan Svínhóla. 

Skólplagnir verða líklega Ø150-Ø200 (hugsanlega verða stærstu lagnir Ø250). Gert er ráð fyrir að lagnir 

og brunnar verði úr plasti (líklega PP eða PE100). 

Tekið verður mið af ýmsum þáttum við hönnun fráveitu eins og fjölda gesta, fjölda starfsmanna, stærð 

þvottahúss og stærð veitingastaðar.  Til að anna fráveitu frá þessum þáttum verður sett upp 

skólphreinsistöð sem samanstendur af set/miðlunarþró og tveggja þrepa skólphreinsistöð.  Einnig 

verður skólp frá eldhúsi forhreinsað í fituskilju.  Að auki verður sett upp viðbótarhreinsun með UV ljósi 

(sambærilegt og við Fosshótel Hnappavöllum) eða með fosfórsíun (sambærilegt og við Fosshótel 

Mývatn). Mynd af niðurkominni skólphreinsistöð fyrir Fosshótel Mývatn er að finna hér að neðan, en 

áætluð hreinsistöð verður í samræmi við þá stöð (mynd 3.10). 

Í deiliskipulagi er þar að auki kvöð um að rekstraraðili skuli vakta vatnsgæði í Lóni við fráveitu í 

samvinnu við heilbrigðiseftirlit. 

Ofanvatni verður ekki safnað í lagnir heldur látið renna af ógegndræpum flötum (þök, malbiki o.s.frv.) 

út í umhverfið. Ef líkur eru á mengun í ofanvatni verður það leitt í gegnum blágrænar ofanvatnslausnir 

áður en hreinsuðu ofanvatni er veitt út í umhverfið. 

 

Mynd 3.10 Skólphreinsistöð við Fosshótel Mývatn,  en fyrirhuguð stöð gæti orðið í líkingu við þessa.  

Skólphreinsistöðin mun uppfylla kröfur um hreinsun í reglugerð 798/1999 um fráveitur og skólp sem 
og kröfur Umhverfisstofnunar auk þess sem gert er ráð fyrir viðbótarhreinsun. 

3.3.3 Rafveita 

Háspenna 

Gert er ráð fyrir að plægður verði nýr háspennustrengur fyrir svæðið frá aðveitustöð RARIK að Hólum 

við Höfn í Hornafirði. Gert er ráð fyrir að háspennustrengurinn liggi 30 m frá miðlínu núverandi 

þjóðvegar í landi Svínhóla að spennistöð með lágspennudreifingu sem sér um dreifingu á öllu svæðinu. 

Staðsetning spennistöðvar er valin með það fyrir augum að hún sé ekki inn á verndarsvæði fornleifa 

og að hún sé staðsett þannig að spennistöð sé næst stærstu notendunum þannig að flutningur á 

lágspennudreifingu verði sem hagkvæmastur.  

Lágspennudreifing 

Gert er ráð fyrir að dreifa lágspennu á svæðinu frá spennistöð með stofnstrengjum sem síðan eru 

lagðir um svæðið. Stofnstrengir liggja í götuskápa þar sem dreift verður í nærliggjandi hús. Staðsetning 

og gerð götuskápa verður valin með það fyrir augum að valda sem minnstum sjónrænum áhrifum og 

stofnstrengjakerfið hannað til að lágmarka flutningstöp innan svæðis. Við lagningu strengja er gert ráð 

fyrir að strengir séu í sama skurði og vatns-, og fráveitulagnir til að lámarka allt rask á 

framkvæmdasvæðinu þar sem því verður ekki komið við að leggja strengina í sama skurð og vatns- og 

fráveitulagnir er gert ráð fyrir að strengirnir séu plægðir niður.  

3.4 Vegtengingar 

Gert er ráð fyrir einni vegtengingu frá svæðinu inn á Þjóðveg 1 umfram þá tengingu sem nú er að 
bænum Svínhólum. Tenginguna má sjá deiliskipulagsuppdrætti á mynd 3.4.  

Samráð verður haft við Vegagerðina um endanlega útfærslu vegtenginga við þjóðveg nr. 1. 

3.5 Efnistaka 

Heildarefnisþörf vegna fyrirhugaðrar uppbyggingar er á milli 20-30.000 m3. Jarðgrunnsathugun hefur 

farið fram á svæðinu. Stefnt er að því að nýta efni úr grunnum á svæðinu eins og mögulegt er. 

Malarnáma er staðsett á áraurum Össurár, um 2 ha að stærð. Samkvæmt aðalskipulagi er hægt að 

veita framkvæmdaleyfi byggt á stefnumörkun aðalskipulags, ef náma er í samræmi við lýsingu 

aðalskipulags og raskar ekki jarðmyndum sem njóta verndar. Náman er skilgreind á Aðalskipulagi 

Sveitarfélagsins Hornafjarðar 2012-2030 og mun hún  anna fyrirhugaðri efnisþörf. Sjá má staðsetningu 

námunnar á mynd 2.1.   

4. Kostir   
Hugmyndir um uppbyggingu hótels og aðstöðu í landi Svínhóla hafa tekið allnokkrum breytingum frá 
því fyrstu drög voru kynnt. Það sem ráðið hefur breytingum á staðsetningu og fyrirkomulagi eru ýmsir 
þættir og er gerð grein fyrir þeim í töflu 4.1.  

Tafla 4.1 Valkostir sem skoðaðir hafa verið varðandi uppbyggingu í landi Svínhóla. 

Valkostir varðandi 
staðsetningu og fyrirkomulag 

Áhrifaþættir og ástæða þess að fallið var frá staðsetningu og 
fyrirkomulagi 

a) Hótel innarlega í 
Össurárdal. 
Starfsmannaíbúðir sunnan 
þjóðvegar 

Við skipulagningu verkefnisins var í upphafi ráðgert að staðsetja 
hótelbygginguna innarlega í Össurárdal og miðuðust bæði 
náttúrufarsúttekt og fornleifaskráning við það.  Við greiningu á 
mögulegum ofanflóðum var ákveðið að þessi staðsetning væri 
ekki heppileg með tilliti til mögulegra ofanflóða.  

b) Hótel neðar í Össurárdal en 
(a). Starfsmannaíbúðir 
sunnan þjóðvegar 

Skoðuð var staðsetning hótels neðar í Össurárdal eða á marbakka 
um 400 m norðan þjóðvegar.  Starfsmannaíbúðir yrðu eftir sem 
áður í lágreistum húsum sunnan þjóðvegar. Á endanum var hætt 
við þessi áform m.a. vegna þess hversu áberandi byggingin yrði á 
bakkanum við mynni dalsins og að hún væri þannig nokkuð úr takti 
við nærliggjandi umhverfi. Einnig komu fram áhyggjur af vindafari 
í dalnum sjálfum. 

c) Allar byggingar saman á 
svæðinu neðan (sunnan) 
þjóðvegar og vestan 
núverandi Svínhólabæjar, 
meðfram Lóni.  

Ákveðið var að stefna að lágreistari fjögurra hæða 
hóteluppbyggingu neðan þjóðvegar, vestan Svínhólabæjar. Í 
umsagnarferli við aðalskipulagslýsingu hafði Veðurstofa Íslands 
áhyggjur af mögulegri ofanflóðahættu. Veðurstofan var fengin til 
að vinna áhættumat sem leiddi í ljós að þessi staðsetning var talin 
óásættanleg með tilliti til ofanflóðahættu. Í kynningarferli komu 
einnig fram áhyggjur af nálægð byggðar við lónið og mögulegar 
leirur/sjávarfitjar sem talið var líklegt að væru við ströndina 
meðfram lóni. Einnig voru áhyggjur af nálægð við fugla.  

d) Fyrirhuguð uppbygging 
sem kynnt er í þessari 
skýrslu. Að mestu austan 
núverandi Svínhólabæjar 
og vestan Össurár, neðan 
þjóðvegar.  

Við val á því svæði sem kynnt er í þessari skýrslu og þeirri 
skipulagsvinnu sem unnið er að samhliða, er lögð áhersla á að taka 
tillit til allra þeirra verndartakmarkana sem eru fyrir hendi innan 
jarðarinnar og er fjallað sérstaklega um það í kafla 6. Hótel og 
aðrar byggingar eru staðsettar utan verndarsvæða sem og svæða 
þar sem talin er hætta á ofanflóðum. Einnig er fjarlægð í lónið 
nokkur og talið að með sameiginlegri stýringu á aðgengi verði 
skapaðar áframhaldandi aðstæður sem styðja við blómlegt fuglalíf 
á lóninu og í nágrenni þess. Hæð hótelbyggingar hefur verið 
lækkuð úr fjórum í tvær hæðir til að koma til móts við ábendingar 
um að hæð byggingar samræmist ekki markmiðum aðalskipulags. 
Eins hefur fjölda einbýlishúsa verði fækkað úr 40 í 20 til að minnka 
umfang framkvæmda.   

5. Staða skipulags og samræmi 

5.1 Landsskipulagsstefna 2015-20261 

Í landsskipulagsstefnu fjallar markmið 2.1 um sjálfbæra byggð í dreifbýli. Áhersla er lögð á að í 
skipulagsgerð sveitarfélaga verði miðað að því að styðja og styrkja samfélag viðkomandi byggðarlags 
með því að beina vexti að þeim kjörnum sem fyrir eru.  

Með uppbyggingu á Svínhólum er verið að byggja upp nýjan kjarna sem tengist núverandi bæjarhlaði 
og styður við vaxandi uppgang ferðaþjónustu. Þessi kjarni verður að mestu sjálfbær og er ekki stefnt 
að frekari uppbyggingu.  

Í landsskipulagsstefnu fjallar markmið 2.3 um sjálfbæra nýtingu landbúnaðarlands. Þar kemur fram að 
í aðalskipulagi byggist ráðstöfun lands í dreifbýli á flokkun landbúnaðarlands og verði horft til þess að 
landi sem hentar vel til ræktunar verði almennt ekki ráðstafað til annarra nota með óafturkræfum 
hætti. Einnig að val á svæðum til skógræktar og stefna um þau taki mið af því að skógrækt falli vel að 
landi og að eftir því sem við á séu samþætt sjónarmið skógræktar, annars landbúnaðar og útivistar. 

Á Svínhólum er stefnt að því að breyta landnýtingu þannig að verslun og þjónusta komi í stað 
landbúnaðarlands. Hluti svæðis sem fer undir byggð eru heimatún. Eftir að búrekstri var hætt hafa tún 
verið slegin og m.a. nýtt á seinni árum sem fóður fyrir hross. Flokkun landbúnaðarlands hefur ekki farið 
fram í sveitarfélaginu en önnur ræktun en túnrækt er ekki innan lóðar. Með uppbyggingu á Svínhólum 
verða tún ekki slegin með sama hætti og áður en stefnt er að ræktun innan svæðis á matvælum sem 
nýtast mun gestum svæðisins.  

Í landsskipulagsstefnu fjallar markmið 2.4 um ferðaþjónustu í sátt við náttúru og umhverfi. Þar er því 
beint til skipulagsyfirvalda sveitarfélaga að greina sérstöðu, styrkleika og staðaranda viðkomandi 
svæðis með tilliti til tækifæra í ferðaþjónustu. Einnig að skipulagsákvarðanir um ferðaþjónustu taki 
mið af náttúruverndarsjónarmiðum og kortlagningu á auðlindum ferðaþjónustunnar og miði jafnframt 
að því að ferðaþjónustuuppbygging nýtist jafnt íbúum á svæðinu og ferðamönnum. 

Uppbygging í landi Svínhóla samræmist vel ákvæðum um ferðaþjónustu í sátt við náttúru og umhverfi. 
Öll uppbygging mun miða að því að byggð falli vel að umhverfi og uppbygging nýtist jafnt gestum sem 
íbúum sveitarfélagsins. Mikil áhersla er lögð á aðferðafræði sjálfbærrar þróunar með því að nýta eins 
mikið af staðbundnum gæðum og mögulegt er á framkvæmda- og rekstrartíma. Eins er rík áhersla á 
að öll byggð falli vel að landslagi og náttúru svæðisins. Samkvæmt kortlagningu á auðlindum 
ferðaþjónustunnar eru áhugaverðir staðir sitthvoru megin við lón, en engir innan svæðis.   

5.2 Aðalskipulag Hornafjarðar 2012-20302 

Samfara þessari tilkynningu er unnið að breytingu á Aðalskipulagi Hornafjarðar 2012-2030. Í þeirri 
breytingu eru eftirfarandi málaflokkar til umfjöllunar, sjá má breytingaráform á mynd 5.1. 

Stefna um landbúnaðarsvæði 

Land Svínhóla er að stærstum hluta skilgreint sem landbúnaðarsvæði í núgildandi Aðalskipulagi 
Hornafjarðar 2012-2030. Um landbúnaðarsvæði segir í skipulagsreglugerð: 

„Svæði fyrir landbúnað og mannvirki sem tengjast búrekstrinum, með áherslu á búfénað, matvæla- og 

fóðurframleiðslu.“ 

 
1 Sjá, Skipulagsstofnun, 2016. 
2 Sjá, Gláma Kím & VSÓ Ráðgjöf, 2014. 

Í aðalskipulagi er stefnan að aðallandnotkunarflokkur í öllu dreifbýli sveitarfélagsins upp að 300 m 

hæðarlínu sé landbúnaðarsvæði. Stefnt sé að fjölbreyttum landbúnaði og nýmæli í framleiðslu munu 

byggja á hefðum, reynslu og landkostum.  

Fyrirhuguð uppbygging samræmist ekki núgildandi stefnu um landbúnaðarsvæði og er því sótt um 

breytta landnýtingu.  

Stefna um ferðamál og gistiþjónustu 

Ferðamennska er sú grein sem hefur verið í hvað örustum vexti á Íslandi um nokkurt skeið. Frá því að 
stefna um ferðamál og gistiþjónustu var sett fram í aðalskipulagi sveitarfélagsins þá hafa forsendur 
breyst umtalsvert. Gistinætur sem voru í sveitarfélaginu árið 2011 alls 150.000 voru komnar í 320.000 
árið 2016 og framboð gistingar farið úr 900 gistirýmum í 979 á sama tímabili3.   

Í núgildandi aðalskipulagi er stefnt að aukinni ferðaþjónustu í sveitum Hornarfjarðar og að hún verði 

eftir atvikum samþætt landbúnaði á lögbýlum. Ferðaþjónusta innan tiltekinna stærðarmarka meðfram 

búskap skal teljast hluti landbúnaðar á lögbýlum og er miðað við 16 gistirými.  

Sveitarfélagið hefur nú þegar tekið skref í þá átt að bregðast við auknum fjölda ferðamanna með því 
að heimila alls 12 breytingar á aðalskipulagi á lögbýlum þar sem nýtingu er breytt í verslun og þjónustu. 
Fyrirhuguð uppbygging á Svínhólum er í sama anda og þessar breytingar og er til komin til þess að 
anna þeirri eftirspurn sem orðið hefur síðan Aðalskipulag Sveitarfélagsins Hornafjarðar 2012-2030 var 
samþykkt árið 2014.  

 

Mynd 5.1 Tillaga að breytingu á aðalskipulagi Hornafjarðar vegna Svínhóla. 

5.3 Deiliskipulag 

Áður en framkvæmdaleyfi er veitt þarf að liggja fyrir staðfest breyting á aðalskipulagi Sveitarfélagsins 
Hornafjarðar og samþykkt deiliskipulag af framkvæmdasvæðinu ásamt umhverfismati skv. lögum 
nr. 105/2006 um umhverfismat áætlana.  Unnið er að deiliskipulagi samfara tilkynningu þessari. Helstu 
viðfangsefni deiliskipulags er einkum staðsetning lóða, aðkomuleiða og útisvæða innan 
deiliskipulagssvæðis. Tillögu að deiliskipulagi má sjá á mynd 3.4. 

 

 
3 Gögn fengin af vefsíðu mælaborðs ferðaþjónustunnar sem rekið er af Ferðamálastofu.  

6. Verndartakmarkanir 
Við undirbúning verkefnisins hefur átt sér stað ítarleg greiningarvinna á fyrirhuguðu 
uppbyggingarsvæði með tilliti til krafna í núverandi lögum um svæði sem ber að forðast að vera innan 
og/eða raska. Þetta eru eftirfarandi takmarkanir: 

• Fjarlægð milli bygginga og vega skv. grein 5.3.2.5, lið 2 í skipulagsreglugerð nr. 90/2013. 

• Helgunarsvæði vegna raflína. 

• Hættumat vegna ofanflóða sbr. reglugerð nr. 505/2000. 

• Sérstök vernd tiltekinna vistkerfa og jarðminja skv. 61.gr. náttúruverndarlaga nr. 60/2013. 

• Náttúruminjaskrá sbr. 33.gr. náttúruverndarlaga nr. 60/2013 og mikilvæg fuglasvæði 36.gr. 
náttúruverndarlaga.   

• Fornleifar í hættu og áður ókunnar fornminjar skv. 23. og 24. gr. laga nr. 80/2012 um 
menningarminjar. 

Hér að neðan er umfjöllun um hvern þátt með tilvísun í mynd 6.1. 

Mynd 6.1 Takmarkanir á landnotkun. 

6.1 Fjarlægð milli bygginga og vega4 

Í skipulagsreglugerð nr. 90/2013, grein 5.3.2.5. samgöngur, undir lið d. fjarlægð milli bygginga og vega, 

Segir:  

„Utan þéttbýlis skal ekki staðsetja íbúðir eða frístundahús nær stofn- og tengivegum en 100 m og ekki 

nær öðrum þjóðvegum eða almennum vegum en 50 m eins og þeir eru skilgreindir í aðalskipulagi. 

Aðrar byggingar skal ekki staðsetja nær stofn- og tengivegum og öðrum þjóðvegum og almennum 

vegum en 50 m eins og þeir eru skilgreindir í aðalskipulagi. Heimilt er að víkja frá þessum ákvæðum 

þegar um er að ræða verslunar- og þjónustubyggingar en gæta skal ákvæða vegalaga um 

veghelgunarsvæði. Óheimilt er að færa þjóðveg eða byggja nýjan veg utan þéttbýlis þannig að 

fjarlægð milli bygginga og vega verði minni en framangreind mörk segja til um án undangenginnar 

málsmeðferðar um deiliskipulag.“ 

Niðurstaða: Fyrirhuguð uppbygging í landi Svínhóla verður utan við 100 m helgunarlínu þjóðvegar 
1.  

6.2 Helgunarsvæði vegna raflína 

Hólalína 1, 132 kV byggðalína Landsnets, sem liggur frá Lónsheiði og áleiðis yfir í Lón, þverar 
Össurárdal.  Staðsetning línunnar er um 150 metra frá þjóðvegi þar sem hún þverar Össurá. Samkvæmt 
upplýsingum frá Landsneti er byggingabannsvæði loftlína yfirleitt um 50-80 m breitt belti þ.e. 25-40 m 
frá miðlínu til beggja átta.  

Niðurstaða: Fyrirhuguð uppbygging í landi Svínhóla verður í nokkurri fjarlægð frá raflínum sem liggja 
ofan þjóðvegar og því vel utan byggingabannsvæðis.    

6.3 Ofanflóð 

Unnið var ofanflóðahættumat af Veðurstofunni (sjá viðauka C) skv. reglugerð nr. 505/2000 um 
hættumat vegna ofanflóða, flokkun og nýtingu hættusvæða og gerð bráðabirgðahættumats. Í 
hættumatinu kemur eftirfarandi fram:  

„Hættusvæði B er svæði þar sem staðaráhætta er á bilinu 1–3 af 10.000 á ári. Hættusvæði A er svæði 

þar sem staðaráhætta er á bilinu 0,3–1 af 10.000 á ári. Staðbundið hættumat, skal setja fram sem mat 
á staðaráhættu fyrir viðkomandi hús eða byggingarreit. Neðan hættusvæðis A er árleg staðaráhætta 
talin viðunandi (ásættanleg). Ekki er heimilt að skipuleggja íbúðarbyggð, frístundabyggð eða svæði 
fyrir atvinnustarfsemi á áður óbyggðum svæðum nema tryggt sé að áhætta fólks sé viðunandi skv. 
skilgreiningu hættumatsreglugerðarinnar.“ 

Niðurstaða: Allar byggingar verða staðsettar neðan við hættumatslínu B og því innan svæðis þar 
sem staðaráhætta er talin viðunandi (ásættanleg).  

6.4 Sérstök vernd tiltekinna vistkerfa og jarðminja5 

Í 61.grein laga um náttúruvernd nr. 60/2013 er fjallað um sérstaka vernd tiltekinna vistkerfa og 
jarðminja. Samkvæmt 1.mgr. njóta m.a. eftirtalin vistkerfi sérstakrar verndar í samræmi við markmið 
2.gr., sbr. og c-lið 3.gr.: 

 
4 https://www.reglugerd.is/reglugerdir/allar/nr/90-2013 
5 Sjá: https://www.althingi.is/lagas/nuna/2013060.html og kortaþekju https://serstokvernd.ni.is/ 

https://www.reglugerd.is/reglugerdir/allar/nr/90-2013
https://www.althingi.is/lagas/nuna/2013060.html
https://serstokvernd.ni.is/

„votlendi, svo sem hallamýrar, flóar, flæðimýrar, rústamýrar, [20.000 m2] að flatarmáli eða stærri, 
stöðuvötn og tjarnir, 1.000 m2 að flatarmáli eða stærri, og sjávarfitjar og leirur…Forðast ber að raska 
vistkerfum og jarðminjum sem taldar eru upp í 1. og 2.mgr. nema brýna nauðsyn beri til.“ 

Niðurstaða: Allar byggingar verða staðsettar utan við votlendi sem heyra undir sérstaka vernd. 
Einnig var fallið frá því að staðsetja byggingar meðfram lóni á svæði þar sem Náttúrufræðistofnun 
bendi á að gætu verið sjávarfitjar. Umfjöllun um það svæði má sjá í viðauka A.   

6.5 Náttúruminjaskrá 

Svæði nr. 626 á náttúruminjaskrá liggur að fyrirhuguðu uppbyggingarsvæði. Um svæðið segir: 

„Lónsfjörður og Hvalnes, Bæjarhreppi, A-Skaftafellssýslu. (1) Fjörur og grunnsævi í Lónsfirði öllum 
ásamt votlendi utan ræktaðs lands, milli fjarðar og jökulsár og jarðarinnar Hvalness í Lóni. (2) Grunnur 
fjörður með þroskamiklum og sérstæðum botngróðri, sjávarfitjar og mýrlendi með tjörnum. 
Þýðingarmikill viðkomustaður farfugla. Sérkennilegt og fagurt landslag með hömrum úr djúpbergi við 
Hvalnes.“ 

Lónsfjörður telst einnig til mikilvægra fuglasvæða á Íslandi og hefur Náttúrufræðistofnun Íslands lagt 
til að Lónsfjörður verði verndaður sérstaklega. Forsendur fyrir því eru:  

„Mikið af fuglum fer um Lón vor og haust og hefur þetta svæði alþjóðlega þýðingu fyrir álft á fartíma 
vor og haust og eins á fjaðrafellitíma. Allt að þriðjungur íslenska álftastofnsins hefur sést þar 
samtímis.“6 

Niðurstaða: Allar byggingar verða staðsettar utan við skilgreint svæði á náttúruminjaskrá. Í 
deiliskipulagi er kvöð um að útbúa skuli umgengnisreglur í samráði við fagstofnanir til að takmarka 
aðgengi gesta að lóni með tilliti til fuglalífs, og þá einkum álfta.  

6.6 Fornleifar 

Unnin hefur verið fornleifaathugun í landi Svínahóla. Sú athugun fylgir með í viðauka D. Unnið var að 
athuguninni í samráði við Minjastofnun Íslands. 

Niðurstaða: Fyrirhuguð uppbygging mun ekki skerða fornleifar á svæðinu.   

7. Mat á umhverfisáhrifum 

7.1 Helstu umhverfisþættir 

Helstu framkvæmdaþættir sem hafa rask í för með sér og breyta ásýnd svæðisins að einhverju leyti 
eru eftirfarandi: 

• Bygging hótels, íbúða og þjónustubygginga. 

• Gerð vatnsveitu. 

• Gerð fráveitu. 

• Lagning rafveitu.  

• Efnistaka. 

 
6 Sjá: https://www.ni.is/node/21625 

https://www.ni.is/node/21625

Þeir umhverfisþættir sem talið er að orðið geti fyrir áhrifum af ofangreindum framkvæmdaþáttum eru 
eftirfarandi:   

• Landslag og ásýnd 

• Náttúrufar, gróður og dýralíf 

• Vatnafar 

• Fornleifar 

• Samfélag  

Hér á eftir er lýst hugsanlegum áhrifum á hvern umhverfisþátt fyrir sig. 

7.1.1 Landslag og ásýnd 

Núverandi staða 

Uppbygging á hóteli, starfsmannaaðstöðu og íbúðum er fyrirhuguð á svæði þar sem lítið er um 
mannvirki. Mynd 7.1 sýnir núverandi stöðu á svæðinu ásamt afmörkun deiliskipulagsreits.  

 

Mynd 7.1 Núverandi staða á svæðinu.  

Þjóðvegur 1 liggur um svæðið og háspennulínur liggja meðfram þjóðvegi ofan svæðis og raflína um 
svæðið, sjá myndir 7.2 og 7.3. Þess fyrir utan er bærinn Svínhólar með útihúsum staðsettur neðan 
vegar við skipulagsreitinn og tilheyrandi tún sem nýtt hafa verið um langt skeið.  

Mynd 7.2 Horft til suðvesturs yfir þjóðveg og raflínur. 

Mynd 7.3 Raflína liggur um svæðið.  

 

Áhrif á landslag og ásýnd 

Í náttúruverndarlögum sem og í Aðalskipulagi Hornafjarðar eru ákvæði og tilmæli um að bera virðingu 
fyrir umhverfinu og að mannvirki falli sem best að núverandi landslagi.  

Í aðalskipulagi segir m.a. í kafla 7.1 að: „við uppbyggingu verslunar og þjónustu skuli taka mið af 
byggðarmynstri og landslagi og að vandað sé til mannvirkja með tilliti til útlits, varanleika og viðhalds.“ 

Í 69.gr. laga nr. 60/2013 um náttúruvernd segir að: „Við hönnun mannvirkja skuli þess gætt að þau 
falli sem best að svipmóti lands.“ 

Til þess að draga úr áhrifum munu uppbyggingaraðilar leggja mikla áherslu á að öll mannvirki verði 
hönnuð þannig að þau falli sem best að svipmóti lands og nærliggjandi umhverfis og verða settir 
skilmálar þess efnis í deiliskipulag.  Til að mynda er stefnt að gróðurklæddum þökum til að draga úr 
sjónrænum áhrifum en einnig verður haugsetning umframefnis mótað að landslagi. 

Á myndum 3.1-3.3 og 7.4 má sjá hvernig byggingar á Svínhólareit gætu litið út eftir að framkvæmdum 
er lokið. Benda má á að vinna þarf hugmyndir um ræktun gróðurs innan svæðis í samráði við 
Náttúrufræðistofnun Íslands og viðkomandi yfirvöld innan sveitarfélagsins. Á sniðum á mynd 7.5 sést 
glögglega að byggðin stendur öll neðar en þjóðvegurinn sem mun minnka mikið sjónræn áhrif af þeim. 

Mynd 7.4 Tillaga að útliti smáhýsa/einbýlis. 

Mynd 7.5 Snið B-B og D-D úr deiliskipulagsuppdrætti 

Niðurstaða: Allar byggingar verða staðsettar í nánd við núverandi bæjarhús Svínhóla neðan 
þjóðvegar. Þannig er uppbyggingu haldið áfram út frá núverandi byggð á svæðinu þó svo að útlit 
nýrrar byggðar verði ekki eins og þau bæjarhús sem fyrir eru. Ný byggð verður lágreist og stefnt að 
því að fella að landslagi svæðisins eins og mögulegt er með mönum og trjárækt.   

7.1.2 Náttúrufar 

Jarðfræði og gróðurfar 

Land Svínhóla er að mestu sléttlendi sem einkennist af ræktuðum túnum og mýrlendi.  Hvað gróðurfar 
varðar þá liggja fyrir upplýsingar hjá Náttúrufræðistofnun Íslands í formi vistgerðarkorts en þar eru 
vistgerðir flokkaðar samkvæmt alþjóðlegum aðferðum og leggja grunn að skynsamlegri landnotkun, 
vernd náttúrunnar og sjálfbærri nýtingu náttúruauðlinda7. Til þess að greina á ítarlegri hátt náttúrufar 
í landi Svínhóla þá var Náttúrustofa Suðausturlands (NSA) fengin til að ganga um svæðið og gera grein 
fyrir náttúrufari í minnisblaði sem fylgir með sem viðauki A  

Í minnisblaði NSA er gerð grein fyrir svæðum ofan og neðan þjóðvegar að beiðni verkkaupa. Hér er þó 
einungis gerð grein fyrir svæði sunnan þjóðvegar á þeim stað þar sem uppbygging er áætluð og nefnt 
er Land í minnisblaði NSA. Mynd 7.6 sýnir gróðurfar á svæðinu, en einnig hefur verið sett inn lína sem 
afmarkar deiliskipulagsreit. Benda má á að aðeins broti af því svæði verður raskað en sjá má 
fyrirkomulag bygginga á drögum að deiliskipulagsuppdrætti á mynd 3.4 hér á undan. Til að mynda 
verður votlendi ekki raskað við fyrirhugaða uppbyggingu.  

 

Mynd 7.6 Gróðurfar á fyrirhuguðu uppbyggingarsvæði.  

Eins og fram kemur hjá NSA er stóra myndin sú að jöklar ísaldar rufu og mótuðu dali og fjöll í tertíer-
berggrunninn, sem einkennir þetta svæði landsins, þ. á m. Össurárdal. Ofan á því liggur síðan setefni, 
annars vegar frá lokum ísaldar, og hins vegar aurkeila sem framburður Össurár hefur myndað. Þessi 

 
7 Sjá Jón Gunnar Ottósson ofl, 2017 og http://vistgerdakort.ni.is/ 

aurkeila dreifist í um 2 km breiða og tiltölulega flata óseyri, um 150 ha að flatarmáli. Á vestari hluta 
þessa svæðis er stefnt að uppbyggingu. Össurá rann áður um Eyrar, vestan núverandi farvegar og nær 
uppbyggingarsvæði. Fram kemur að ekki sé vitað hver eyrarnar séu þykkar ofan á berggrunninum en 
ætla megi að grunnefni aurkeilunnar sé sennilegast allt framborið af ánni og því einsleitt undir 
jarðvegsflákum og mýrinni. Fram hefur farið jarðgrunnsathugun á hluta svæðisins og er dýpi á klöpp 
frá 2 til 4,5 metrar á fyrirhuguðu uppbyggingarsvæði.  

Um 120 ha af Landi eru þaktir gróðri. Þar sem gróður fyrirfinnst er þekjan almennt þétt nema á melum 
og holtum. Plöntur sem fundust einkenna þær vistgerðar sem Náttúrufræðistofnun hefur skilgreint og 
eru aðgengilegar á kortasjám á vefsvæði NÍ. Dæmi um plöntur sem voru greindar eru: gras- og 
starartegundir, hrossanál, ljónslappi, beitilyng, krækilyng, hærur, fjalldrapi, mosi undir, lokasjóður, 
mjaðjurt og víðir. 

Fuglalíf 

Eins og fram hefur komið er Lónsfjörður á náttúruminjaskrá8, meðal annars sem mikilvægur 
viðkomustaðar farfugla.   

Lónsfjörður telst einnig til mikilvægra fuglasvæða á Íslandi og hefur Náttúrufræðistofnun Íslands lagt 
til að Lónsfjörður verði verndaður sérstaklega. Forsendur fyrir því eru:  

„Mikið af fuglum fer um Lón vor og haust og hefur þetta svæði alþjóðlega þýðingu fyrir álft á fartíma 
vor og haust og eins á fjaðrafellitíma. Allt að þriðjungur íslenska álftastofnsins hefur sést þar 
samtímis.“9 

Í athugun NSA sást talsvert af fugli. Á áreyrinni sáust jaðrakan, steindepill, tvö stelkapör, 7 spóar, tveir 
þúfutittlingar, 6-10 hrossagaukar (heyrðist í fjölda og greinilega hár þéttleiki) og tvö kjóapör flugu hjá. 

Samkvæmt upplýsingum frá Hafrannsóknarstofnun10 kemur fram að í Össurá geti verið góð veiði af 
urriða og sjóbirtingi. 

Niðurstaða: Allar byggingar verða staðsettar utan við skilgreint svæði á náttúruminjaskrá sem og 
fuglaverndarsvæði í Lóni. Fyrirhugað framkvæmdasvæði er að stórum hluta innan ræktaðra og 
framræstra túna jarðarinnar Svínhóla. Markmið uppbyggingaraðila er að byggð og umgengni verði 
þannig að tekið verður fullt tillit til umhverfisaðstæðna og náttúrufars á svæðinu. Komist verður hjá 
því að raska votlendi sem. Settar verða kvaðir um takmörkun á aðgengi að Lóni á viðkvæmasta tíma 
ársins með tilliti til fuglalífs, en í samtali við Náttúrufræðistofnun og Umhverfisstofnun (sjá kafla 1.3) 
kom fram að aukning ferðamennsku gæti verið helsta ógn við lífríki svæðisins.  

7.1.3 Vatnafar 

Össurá rennur austan við uppbyggingarsvæðið. Samkvæmt minnisblaði NSA hefur áin myndað þá 
árósa sem núverandi bær á Svínhólum stendur sem og þar sem uppbygging er fyrirhuguð. Nokkuð er 
um votlendi innan jarðamarka og renna lækir á yfirborði á vesturhluta jarðarinnar og eins eru stórir 
votlendisflákar á nokkrum svæðum innan jarðamarka.  

Nægt vatn virðist vera á svæðinu sem gerir vatnsöflun vegna fyrirhugaðs reksturs á svæðinu auðvelda.  
Fjallað er um vatnsveitu í kafla 3.3.1. og fráveitu í kafla 3.3.2.  

 

 
8 Nr. 626. Lónsfjörður og Hvalnes, Bæjarhreppi, A-Skaftafellssýslu. (1) Fjörur og grunnsævi í Lónsfirði öllum ásamt votlendi 
utan ræktaðs lands, milli fjarðar og Jökulsár auk jarðarinnar Hvalness í Lóni. (2) Grunnur fjörður með þroskamiklum og 
sérstæðum botngróðri, sjávarfitjar og mýrlendi með tjörnum. Þýðingarmikill viðkomustaður farfugla. Sérkennilegt og fagurt 
landslag með hömrum úr djúpbergi við Hvalnes. 
9 Sjá: https://www.ni.is/node/21625 
10 Tölvupóstur frá Guðna Guðbergssyni, 10.01.2017. 

https://www.ni.is/node/21625

Niðurstaða: Ekki er ráðgert að skerða votlendi vegna fyrirhugaðra bygginga við Svínhóla enda verða 
mannvirki sem mest á núverandi túnum og nærri bænum. 

Gert er ráð fyrir að fráveitukerfi, bæði frá hóteli og starfsmanna- og þjónustuaðstöðu, muni uppfylla 
kröfur Umhverfisstofnunar og reglugerðar um fráveitur nr. 798/1999 auk viðbótarhreinsunar.  Með 
slíku fyrirkomulagi verða áhrif á lífríki Össurár og Lónið minni háttar. Í deiliskipulagi er einnig kvöð 
um að rekstraraðili skuli vakta vatnsgæði í Lóni við fráveitu í samvinnu við heilbrigðiseftirlit. 

7.1.4 Menningarminjar 

Fornleifastofnun Íslands vann fornleifaskráningu á fyrirhuguðu uppbyggingarsvæði (Viðauki D). Sú 
skráning náði til stærra svæðis en hér er til umfjöllunar og því eru hér aðeins fjallað um viðeigandi 
svæði.  

Innan svæðis og í nánd við fyrirhugað uppbyggingarsvæði fundust alls 34 fornleifar. Langflestar þeirra 
eru í heimatúni Svínhóla, svæði 1 í úttekt Fornleifastofnunar. Í skýrslu þeirra kemur fram að sú regla 
sem gildir víðast hvar um dreifingu minjastaða hér á landi er sú að hún er þéttust við bæjarhóla og í 
heimatúnum gamalla jarða en minjum fækkar eftir því sem lengra dregur frá heimatúninu. Sé þetta 
haft í huga þarf ekki að koma á óvart að langflestar af þeim minjum sem skráðar voru vegna nýs 
deiliskipulagssvæðis vorið 2019 reyndust á svæði 1, í og við heimatúnið á Svínhólum, eða samtals 34 
staðir. Staðina má sjá á mynd 7.7. 

 

Mynd 7.7 Fornleifar innan uppbyggingarsvæðis.  

Af minjum á þessu svæði ber fyrst að nefna sjálfan bæjarhólinn (SF-014:001). Þar eru bæði minjar ofan 
og neðan svarðar. Hóllinn er þó nær alfarið fast norðan (utan) við mörk deiliskipulagsreitsins og því 
ætti að vera hægt að gæta þess að framkvæmdir skemmi hann ekki. Af minjastöðunum 34 voru tveir 
staðir sem ekki var hægt að staðsetja nákvæmlega en báðir eru líklega innan túns og gætu komið í ljós 
við jarðvinnu. Þetta er annars vegar bænhús (SF-014:002) sem vitað er að stóð á jörðinni um aldir. 
Staðsetning þess er ekki lengur þekkt þótt líklegast sé að það hafi staðið á bæjarhólnum eða í nánasta 

nágrenni hans. Ekki reyndist heldur unnt að staðsetja nákvæmlega útihús (SF-014:070) sem sést 
neðarlega í túni Svínhóla austanverðu á ljósmynd frá 1942 en ekki eru aðrar heimildir um það svo vitað 
sé. Húsið er ekki merkt inn á túnakort frá 1918 sem líklega bendir til þess að það sé yngra. Af öðrum 
minjastöðum voru 10 staðir í meira en 15 metra fjarlægð frá mörkum deiliskipulagsreitsins (utan hans) 
og því aðeins taldir „í hættu“ vegna framkvæmda. Samtals reyndist því 21 staður í stórhættu á þessu 
svæði. Flestir voru þeir innan gamla heimatúnsins og voru þar skráðir (auk sjálfs bæjarhólsins) 
kálgarðar (SF-014:004 og 032), traðir (SF-014:024) og útihús (SF-017:003, 018, 020, 037, 040, 044, 059 
og 063), en mismikil ummerki um útihúsin sáust á yfirborði. Aðrar minjar sem skráðar voru á svæði 1 
voru fjölbreyttar og má þar m.a. nefna stekkjartóft (SF-014:010), rétt (SF-014:039), lítinn kofa (SF-014: 
021) og vörðu (SF-014:064) auk annarra minja með óræðari hlutverk (SF-014:007, 033, 060-061). Auk 
þeirra voru skráðar lengri leiðir, annars vegar þjóðleiðin um Lónsheiði (leið SF-014:038 – lá einnig um 
svæði 2) og vegurinn til Víkur og Hvalsness (leið SF-014:066 – sem einnig lá um svæði 3)   

Samkvæmt 2. mgr. 24. laga nr. 80/2012 um menningarminjar kemur fram:   

,,Ef fornminjar sem áður voru ókunnar finnast við framkvæmd verks skal sá sem fyrir því stendur stöðva 
framkvæmd án tafar. Skal Minjastofnun Íslands láta framkvæma vettvangskönnun umsvifalaust svo 
skera megi úr um eðli og umfang fundarins. Stofnuninni er skylt að ákveða svo fljótt sem auðið er hvort 
verki megi fram halda og með hvaða skilmálum. Óheimilt er að halda framkvæmdum áfram nema með 
skriflegu leyfi Minjastofnunar Íslands.“  

Niðurstaða: Fyrirhuguð hótelbygging og smáhýsi verða utan heimatúns þar sem flestar fornleifar er 
að finna. Við uppbyggingu verður horft til þess að ganga vel um og raska ekki fornleifum innan 
svæðis.  

7.1.5 Samfélag 

Áhrif á sveitarfélagið og nærumhverfi 

Eins og fram kemur í kafla 3.1 er gert ráð fyrir allt að 203 gestum í fyrirhuguðu hóteli og allt að 160 
starfsmönnum í sérstöku starfsmannahúsi. Gera má ráð fyrir að hluti af þeim starfsmönnum sæki vinnu 
frá Hornafirði og/eða Djúpavogi.   

Vegna fyrirhugaðra áforma þarf að ráðast í framkvæmdir vegna uppbyggingu innviða.  Þær helstu eru 
eftirfarandi: 

• Rafmagn þarf að leggja í streng að gististað og þjónustubyggingum auk ljósleiðara. Nánari 
lýsing á þeim framkvæmdum er í kafla 3.3.3. 

• Fráveita verður leyst með a.m.k. tveggja þrepa hreinsistöð eins og lýst er í kafla 3.3.2. 

• Vatnsöflun er á ábyrgð eigenda og vatnsveita í lokuðum kerfum verður gerð á staðnum og er 
líklegum fyrirkomulagi lýst í kafla 3.3.1.  

• Veglagning að gististað yrði á ábyrgð eigenda sem og innan svæðis. Tengingu við þjóðveg þarf 
að vinna að í samvinnu við Vegagerðina og sveitarfélagið, en drög að tengingu má sjá á 
deiliskipulagsuppdrætti á mynd 3.4. 

• Snjómokstur á aðalvegum er í höndum Vegagerðarinnar, óljóst er hversu mikil opinber 
þjónusta er á öðrum vegum. 

• Sorphirða verður í samráði við sveitarfélagið. 

• Gert er ráð fyrir að samið yrði við gámaþjónustufyrirtæki um meðhöndlun á byggingarúrgangi 
á byggingartíma. 

Álag á þjónustu innan sveitarfélagsins á framkvæmdatíma 

Þær framkvæmdir sem kalla á styrkingu innviða á svæðinu við Svínhóla vegna fyrirhugaðra bygginga 
eru að mestu leyti í höndum annarra aðila en sveitarfélagsins.  Hins vegar má gera ráð fyrir ákveðnu 
álagi á innviði sveitarfélagsins á framkvæmdatíma þar sem gera má ráð fyrir að sækja þurfi ýmsa 
þjónustu og jafnvel afþreyingu innan sveitarfélagsins á meðan á framkvæmdum stendur.  Jafnframt 
má gera ráð fyrir að verslun og ýmis þjónusta muni eflast á framkvæmdatíma. 

Á framkvæmdatíma mun helst gæta umsvifa í og við sjálft byggingarsvæðið.  Ráðgert er að 
framkvæmdir hefjist eftir að öll tilskilin leyfi liggja fyrir og standi yfir í um 2-3 ár og við þær vinni allt 
að 150 manns.  Gert er ráð fyrir að reistar verði vinnubúðir við fyrirhugaðar starfsmanna- og 
þjónustubyggingar í samráði við sveitarfélagið.  Starfsleyfi þarf frá viðkomandi heilbrigðiseftirliti vegna 
vinnubúða og fylgja um leið lögum og reglugerðum sem um þær gilda.  Gera má ráð fyrir að 
sorphreinsun, tæming rotþróa og önnur slík þjónusta verði gerð í samráði við sveitarfélagið en þessir 
þættir munu vissulega auka álag á innviði á svæðinu. 

Hvað varðar byggingarsorp þá er líklegt að samið yrði við gámaþjónustu um meðhöndlun á byggingar-
sorpi og því fargað á næsta viðurkenndan losunarstað eða það meðhöndlað samkvæmt gildandi lögum 
og reglum eftir því sem við á hverju sinni. 

Álag á heilbrigðisþjónustu, sorphirðu og aðra grunnþjónustu sem veitt er af sveitarfélaginu væri líklega 
sambærileg og sveitarfélagið hefur þurft að takast á við vegna uppbyggingar hótela/gististaða á 
svæðinu á undanförnum árum. 

Álag á þjónustu innan sveitarfélagsins á rekstrartíma 

Gert er ráð fyrir þjónustubyggingum fyrir starfsmenn á svæðinu við Svínhóla en ráðgert er að allt að 
160 manns vinni á svæðinu eins og áður segir.  

Reynslan af samsetningu vinnuafls á gististöðum sem nýverið hafa verið reistir hér á landi sýna að fyrst 
og fremst er um að ræða ungt fólk sem kemur hingað til lands til að vinna í tiltölulega skamman tíma.  
Ekki er gert ráð fyrir að slíku vinnuafli fylgi mikil uppbygging af hálfu sveitarfélagsins, til að mynda 
vegna skólasóknar barna.  Ákveðið álag fylgir þó starfsemi sem þessari, til að mynda á viðkomandi 
heilbrigðisþjónustu líkt og verið hefur vegna sambærilegrar uppbyggingar í sveitarfélaginu að 
undanförnu. 

Samkvæmt fyrirliggjandi upplýsingum má gera ráð fyrir að ekki verði um að ræða samfellda búsetu 
gesta í íbúðum innan ársins.  Væntanlegir íbúar munu því að öllum líkindum ekki þurfa að nýta sér 
almenna grunnþjónustu sveitarfélagsins, til dæmis skólaþjónustu. 

Áhrif á atvinnulíf 

Rekstur hótelsins mun leitast við að styrkja og styðja við aðra atvinnuuppbyggingu í sveitarfélaginu. 
Mikið verður um garðyrkju og ræktun auk þess sem stefnt er að því að kaupa aðföng og þjónustu úr 
heimabyggð eins mikið og unnt er og þannig styðja enn fremur við sjálfbærni samfélagsins. Þá verður 
öll uppbygging á svæðinu með það að leiðarljósi að takmarka umhverfisrask og stuðla að sem 
jákvæðustum áhrifum á umhverfi og nærsamfélag. Enn fremur mun rekstraraðili hótelsins koma á fót 
sjálfbærnisjóði þar sem verkefni í nærsamfélaginu sem snúa að sjálfbærni og náttúruvernd vera styrkt. 
Nánar er fjallað um sjálfbærniviðmið rekstraraðila í samantekt sem finna má í viðauka F.  

Ferðaþjónusta 

Staðsetning fyrirhugaðs hótels í Össurárdal er töluvert frá annarri ferðaþjónustu á svæðinu.  Um 50 km 
er í sitt hvora áttina að Höfn og að Djúpavogi en styttra er inn í Lón þar sem ferðaþjónusta er stunduð 
eða rúmir 10 km.  Líklegt er að þessi staðsetning auk rekstrar muni styrkja ferðaþjónustu í 
sveitarfélaginu í heild sinni þar sem fjölbreytni gististaða verður meiri og líklegt að fleiri ferðamenn 
sæki svæðið.  Þar sem hótelið verður staðsett nærri þjóðvegi 1, sem er aðalferðamannaleið landsins, 
má gera ráð fyrir að það verði án efa vinsæll áfangastaður og því mikilvægur hluti upplifunar 

ferðamanna á landinu.  Hótel á óbyggðu svæði í dreifbýli hefur vafalaust ákveðið aðdráttarafl og mun 
stuðla enn frekar að betri dreifingu ferðamanna um landið. Huga þarf að aðgengi ferðamanna að Lóni 
á þeim tíma ársins sem viðkvæmastur er vegna fuglalífs.  

Niðurstaða: Almennt séð gæti rekstur fyrirhugaðs hótels í Össurár á Svínhólum styrkt atvinnulíf og 
fjölgað atvinnutækifærum, bæði í nærumhverfinu sem og í öllu sveitarfélaginu.  Meiri viðvera á 
svæðinu getur líka haft í för með sér eflingu annarrar atvinnu, sérstaklega þjónustufyrirtækja en slík 
efling getur síðan styrkt svæðið í heild.  Óvissa er þó um hversu mikið álag yrði á grunnþjónustu 
sveitarfélagsins á rekstrartíma en með góðu samstarfi og skipulagningu þá mun það til lengri tíma 
styrkja innviði sveitarfélagsins. Fyrirhugaður rekstur hótels og íbúða mun að öllum líkindum styrkja 
núverandi ferðaþjónustu á svæðinu auk þess að stuðla að betri dreifingu ferðamanna um landið. 
Hvað varðar þau samfélagslegu áhrif sem starfsmenn og íbúar fyrirhugaðra framkvæmda í landi 
Svínhóla gætu haft í för með sér er ljóst að slík áhrif yrðu tímabundin á framkvæmdatíma en nokkuð 
jákvæð þar sem slíkt myndi hafa í för með sér aukin umsvif á svæðinu með kaupum á ýmsum vörum 
og þjónustu. 

8. Niðurstaða 
Í samræmi við viðmið sem sett eru fram í 2.viðauka laga nr. 106/2000 um mat á umhverfisáhrifum 
telur framkvæmdaraðili að fyrirhuguð uppbygging hótels í landi Svínhóla muni ekki hafa í för með sér 
umtalsverð umhverfisáhrif og skuli því ekki háð mati á umhverfisáhrifum. Fyrirhuguð 
framkvæmdaáform hafa verið vel kynnt í sveitarfélaginu sem og hefur verið fundað með helstu 
stofnunum samfara skipulagsferli. Brugðist hefur verið við ábendingum um möguleg umhverfisáhrif 
ýmist með því að draga úr umfangi bygginga og/eða færslu á byggingum. Þar sem mögulegt er að 
umhverfisáhrif verði neikvæð eru lagðar til mótvægisaðgerðir til að þess að draga úr áhrifum. Í 
samræmi við ofangreint og umfjöllun í þessari greinargerð eru helstu röksemdir eftirfarandi:   

Eðli framkvæmdar.  

Í viðmiðum er horft til umfangs framkvæmda, sammögnunaráhrifa, nýtingar náttúruauðlinda, 
úrgangsmyndunar og mengunar ásamt slysahættu.  

Uppbygging felur í sér byggingu hótels og íbúða út frá núverandi bæjarhúsum Svínhóla. Hús verða 
lágreist og lögð megináhersla á að laga byggð að landi. Um er að ræða 70 herbergja hótel (þ.m.t. ein 
aðal hótelbygging og 15 smáhýsi) og 20 einbýlishús. Umfang bygginga eykst á svæðinu sem því nemur. 
Uppbygging að Svínhólum kallar ekki á uppbyggingu á öðrum framkvæmdum. Plægja þarf rafstreng að 
svæðinu (sem um leið styrkir nærsveitir með aðgengi að þriggja fasa rafmagni), grafa þarf niður 
vatnsleiðslu frá vatnslind og byggja upp fráveitukerfi.  

Efni til uppbyggingar verður að mestu tekið úr nálægri námu í Össurá, sem skilgreind er á aðalskipulagi. 
Vatn verður tekið úr nálægum lindum. Uppbygging kallar ekki á nýtingu annarra náttúruauðlinda.    

Losun á byggingarúrangi á framkvæmdatíma verður á hefðbundinn hátt í samstarfi við 
heilbrigðisyfirvöld sveitarfélagsins. Úrgangi á rekstrartíma verður komið á viðeigandi stað í samstarfi 
við viðeigandi rekstraraðila á svæðinu.  

Ekki er um að ræða mengandi starfsemi. Vegna fjarlægðar í næstu byggð verður ónæði á 
framkvæmdatíma með minnsta móti.  

Staðsetning framkvæmdar.  

Í viðmiðum er einkum horft til viðkvæmni svæðis þar sem framkvæmdir verða.   

Svæðið er skilgreint sem landbúnaðarsvæði á aðalskipulagi en verður breytt í verslun- og þjónustunot. 
Uppbygging verður að mestu á túnum og grónum svæðum. Uppbyggingarsvæði er í nánd við svæði á 
náttúruminjaskrá og fuglaverndarsvæði en með góðri stýringu á uppbygging að geta farið saman með 
núverandi vernd. Í deiliskipulagi er þar að auki kvöð um að rekstraraðili skuli vakta vatnsgæði í Lóni við 
fráveitu í samvinnu við heilbrigðiseftirlit. 

3. Eiginleikar hugsanlegra áhrifa framkvæmdar.  

Í viðmiðum er horft til mögulegra áhrifa framkvæmda s.s. stærðar, fjölbreytileika og tímalengdar. 

Framkvæmdin felur í sér uppbyggingu landbúnaðarlands í einkaeigu þar sem ekki hefur verið búrekstur 
um langt skeið. Uppbygging lágreistrar húsaþyrpingar sem fella á að landslagi eins og mögulegt er. 
Vegfarendur verða varir við breytingar en vegna fjarlægðar við næstu bæi verða áhrif óveruleg. Á 
framkvæmda- og rekstrartíma gætu samfélagsáhrif í sveitarfélaginu orðið nokkuð jákvæð með tilliti til 
þjónustu sem sækja þarf.  

Rask og ónæði verður á framkvæmdatíma. Hins vegar verða áhrif á samfélag viðvarandi og jákvæð. 
Ekki er gengið þannig á náttúruauðlindir né svæði sem teljast verðmæt að um óafturkræf áhrif sé um 
að ræða.   

Framkvæmdin felur ekki í sér röskun eða aukið álag á verndarsvæði og áhrif á gróður, fuglalíf og 
menningarminjar verða lítil eða óveruleg.  Áhrif á samfélag geta orðið jákvæð á byggingar- og 

rekstrartíma.  Það er því mat framkvæmdaraðila að fyrirhugaðar framkvæmdir sem og rekstur hótels 
séu ekki líklegar til að hafa í för með sér umtalsverð umhverfisáhrif með tilliti til eðlis 
framkvæmdarinnar og staðsetningar hennar og því skuli framkvæmdin ekki háð mati á 
umhverfisáhrifum. 

Viðauki A  Náttúrufar 

Viðauki B  Veðurfar 

Viðauki C  Áhættumat ofanflóða 

Viðauki D  Fornleifar 

Viðauki E  Athugasemdir við skipulagslýsingu og 
viðbrögð



28.08.2019 
      
 

 

Höfundaréttur © 2019 Mannvit. Allur réttur áskilinn.  │ F-1 

Viðauki F  Samantekt á sjálfbærniviðmiðum 
rekstraraðila 

 


